
ደንብ ቁጥር ፻፴፪/፪ሺ፲፬ 

በአዲስ አበባ ከተማ አስተዳደር የአደጋ ስጋት ደህንነት ደንብ 

በአዲስ አበባ ከተማ ውስጥ በተፈጥሮ ወይም በሰው ሰራሽ ምክንያት አደጋ ሊያስከትሉ 

የሚችሉ ድርጊቶችና ስጋቶች ላይ ተገቢ የሆኑ እርምጃዎችን በመውስድ አስቀድሞ 

መከላከል አስፈላጊ በመሆኑ፤ 

የከተማውን ነዋሪ ህይወትና ንብረት እንዲሁም የልማት አውታሮች ደህንነት ከማንኛውም 

አደጋዎች እንዲጠበቅ ማድረግ እና ማናቸውም መንግስታዊ፣ መንግስታዊ ያልሆኑና የግል 

ተቋማት ደህንነታቸው ተጠብቆ አስተማማኝ የሥራ አካባቢ መፍጠር አስፈላጊ በመሆኑ፤ 

ማንኛውም የህዝብ መገልገያ ህንጻ ተቀባይነት ባለው የአደጋ ደህንነት መከላከያ መስፈርት 

መሰረት አደጋን ሊቋቋም እና አደጋ ቢከሰት በተጠቃሚዎችና በአካባቢው ላይ 

የሚደርሰውን ጉዳት ሊቀንስ በሚችል መልክ ጥቅም ላይ ማዋል በማስፈለጉ፤ 

የአደጋ ስጋት ደህንነት መፈተሻ መሳሪያዎች አያያዝና የአደጋ ስጋት ደረጃ ማረጋጋጥ 

አስፈላጊ ሆኖ በመገኘቱ፤ 

የአዲስ አበባ ከተማ ካቢኔ በአዲስ አበባ ከተማ አስተዳደር አስፈፃሚ አካላትን ሥልጣንና 

ተግባር ለመወሰን በወጣው አዋጅ ቁጥር ፸፬/፪ሺ፲፬ አንቀጽ ፺፩ በተሰጠው ሥልጣን 

መሰረት ይህን ደንብ አውጥቷል፡፡ 

ክፍል አንድ 

ጠቅላላ ድንጋጌዎች 

፩. አጭር ርዕስ 

ይህ ደንብ “የአዲስ አበባ ከተማ አስተዳደር የአደጋ ስጋት ደህንነት ደንብ ቁጥር 

፻፴፪/፪ሺ፲፬” ተብሎ ሊጠቀስ ይችላል፡፡ 

፪. ትርጓሜ 

   የቃሉ አገባብ ሌላ ትርጉም የሚያሰጠው ካልሆነ በስተቀር በዚህ ደንብ ውስጥ፡- 

፩. “አዋጅ” ማለት የአዲስ አበባ ከተማ አስተዳደር አስፈፃሚ አካላትን ሥልጣንና 

ተግባር ለመወሰን የወጣው አዋጅ ቁጥር ፸፬/፪ሺ፲፬ ነው፤ 

፪. “ኮሚሽን” ማለት የአዲስ አበባ ከተማ አስተዳደር የእሳትና አደጋ ስጋት ስራ 

አመራር ኮሚሽን ነው፤ 

፫. “ተቋም” ማለት ማንኛውም ዓይነት አምራችና አገልግሎት ሰጪ የግል፣ የመንግስት 

ወይም መንግስታዊ ያልሆነ ድርጅት ነው፤ 

፬. “አደጋ” ማለት ታስቦበት ወይም ሳይታሰብበት  ሊከሰት የሚችል በህይወትና 

በንብረት ላይ ጉዳት በማድረስ ለህበረተሰቡ መደበኛ የአኗኗር ስርዓት መዛባት፣ 

ለኢኮኖሚያዊ፣ ማህበራዊና አካባቢያዊ መቃወስ ምክንያት ሊሆን የሚችል 

ማንኛውም አደገኛ የተፈጥሮና ሰው ሰራሽ ክስተት ወይም ሁኔታ ነው፤ 

፭. “ከአደጋ ደህንነቱ ያልተጠበቀ ተቋም” ማለት ለቅድመ አደጋ መከላከያና ምላሽ 

መስጠት የሚያስፈልጉ መስፈርቶችን ያላሟላ ተቋም ነው፤ 

፮. “እሳት አደጋ” ማለት ማንኛውም እሳት ባልተፈለገ ጊዜና ወቅት በመነሳት በሰውና 

ንብረት ላይ ጉዳት የማድረስ ሁኔታ መኖር ነው፤  

፯. “የአደጋ ስጋት ሥራ አመራር” ማለት  የአደጋ ስጋትን ለመቀነስና ለመምራት 

የሚያስችል የተቀናጀ ፖሊሲ፣ ስትራቴጅ፣ ዕቅድ፣  አደረጃጀት፣ አሰራር ስርዓት 

እና ትግበራ ነው፤  

፰. “የአደጋ ጉዳት” ማለት በአደጋ ምክንያት የህብረተሰቡን መደበኛ የአኗኗር ሥርዓት፣ 

የኢኮኖሚያዊና የአካባቢያዊ ሁኔታዎችን የሚያቃውስ፣ ከፍተኛ የህይወት 

መጥፋትን፣ የንብረት ውድመትንና የአካል ጉዳትን የሚያስከትልና ተመልሶ 

ለማገገም ከተጎጂው ማህበረሰብ አቅም በላይ የሆነ ከፍተኛ ጥፋት ወይም ኪሳራ 

ነው፤ 

፱.  “የአደጋ ስጋት ቅነሳ” ማለት የተለያዩ ዘዴዎችን በመጠቀም የአደጋ መንስኤ ሊሆኑ 

የሚችሉ ድርጊቶችን፣ ሁኔታዎችንና ክስተቶችን በመረዳትና በመተንተን የአደጋ 

ስጋቶችን መቀነስ ብሎም ማስቆም ነው፤ 

፲. “የአደጋ ዝግጁነት” ማለት አግባብነት ያለው አደጋ ከመከሰቱ በፊት ለመከላከል እና 

ምላሽ መስጠት የሚያስችሉ ዕውቀቶችንና አቅሞችን መፍጠርና ማደራጀት ነው፤ 

፲፩. “ለአደጋ ምላሽ መስጠት” ማለት ህይወትን ለማዳን፣ የጤና ሁከት ተፅዕኖ 

ለመቀነስ፣ የህብረተሰቡን ደህንነት ለመጠበቅና በአደጋ ወቅት ህብረተሰቡን 

ለመርዳት የሚሰጡ የድንገተኛ አደጋ መከላከልና መቆጣጠር አገልግሎት መስጠት 

ነው፤ 

፲፪. “ማካተት” ማለት ተቋማት የአደጋ ደህንነታቸውን ለማረጋገጥ በልማት ዕቅዶቻቸው 

ውስጥ የአደጋ ስጋት ስራ አመራርን ታሳቢ ያደረገ የማካተት ስራን በመስራት 

የአደጋ ደህንነታቸውን ማረጋጋጥ ነው፤ 

፲፫. “የጨረር አመንጪ ቁሶች አያያዝ” ማለት የተለያዩ የጨረር አመንጭ ቁሶችን 

በአግባቡ ጥቅም ላይ ማዋልና በተገቢው ማስወገድ ነው፤ 

፲፬. “ጅምር እሳት” ማለት ያልተስፋፋና ከፍተኛ ጉዳት ማድረስ ያልጀመረ ነገር ግን 

የተቀጣጠለ እሳት ነው፤ 

፲፭. “የእሳት ማጥፊያ መሳሪያ” ማለት እንደ ተቀጣጣይ ነገሮች እና የእሳት ምድብ 

ዓይነታቸው የሚለያዩ ሆነው እሳትን ለማጥፋት የምንጠቀምባቸው የደረቅ፣ 

የፈሳሽና የጋዝ ውህዶችን የያዙ መሳሪያዎች ነው፤ 

፲፮. "የእሳት ምድብ" ማለት እሳትን እንደ ተቀጣጣዩ አይነትና የመቀጣጠል ባህሪ 

መመደብ ነው፤ 

፲፯. "የህንፃ ምድብ" ማለት የህንፃ መዋቅራዊ ውቅሮች መካከል ያለውን ርቀትና 

የወለሎች ብዛትን ታሳቢ ያደረገ አከፋፈል ወይም ምደባ ነው፤ 

፲፰. “መሰብሰቢያ” ማለት ለተለያዩ አገልግሎቶች የዋሉ በማንኛውም ተቋማትና ቦታ 

ውስጥ ፶ እና ከ ፶ በላይ ሰዎችን ሊያስተናግድ የሚችል ዝግ ወይንም ክፍት 

አዳራሽ ወይንም ስታዲየም ነው፤ 

፲፱. “ማከማቻ” ማለት ንብረት በዘላቂነት ወይም በጊዜያዊነት የሚከማችበት ቦታ ነው፤ 

፳. "የኬሚካል ዉሁድ ዓይነት" ማለት በጋዝ፣ በፈሳሽነትና በጠጣርነት ወይም 

በፓዉደር መልክ ተዘጋጅቶ በተቋማት ዉስጥ ለተለያየ ዓይነት አገልግሎት 

የሚዉሉ በተለያየ ዓይነት መልክ የሚዘጋጁ ንጥረ-ነገርና ኬሚካል ውሁድ ነው፤  

፳፩. “የአገልግሎት ክፍያ” ማለት የአደጋ ደህንነት አዋጅና ደንብን ለማስፈጸም 

የሥልጠና፣ የቁጥጥር፣ የፍተሻና ለሌሎች ተመሳሳይ የሆኑ ለአደጋ መከላከል 

ሥራዎች የሚከፈሉ ክፍያዎች ነዉ፤ 

፳፪. “ቴክኖሎጂ” ማለት በቅድመ፣ በአደጋና በድህረ አደጋ ወቅት አገልግሎት የሚሰጡ 

የሰፕሬሽን፣ የዲቴክሽን፣ የአላርም፣ የመረጃ ማዕከል፣ አይሲኤስ እና መሰል 

ቴክኖሎጂዎችን ነው፤   

፳፫. “ህንጻ” ማለት ለመኖሪያ ፣ ለቢሮ፣ ለፋብሪካ፣ ለንግድ ወይንም ለማናቸውም ሌላ 

አገልግሎት የሚውል ቋሚ ወይም ጊዜያዊ ግንባታ ነው፤ 

፳፬. “ነባር ህንጻ “ ማለት ይህ ደንብ ከመውጣቱ በፊት ግንባታው ተጠናቆ አገልግሎት 

የሚሰጥ ህንጻ ነው፤ 

፳፭. “ግንባታ” ማለት አዲስ ህንጻ፣ መንገድ ወይም ድልድይ መገንባት ወይም ነባር 

ማሻሻል ወይም አገልግሎቱን መለወጥ ነው፤ 

፳፮. “ባለቤት” ማለት ማንኛውም የህንጻ ወይም የግንባታ ህጋዊ ባለቤት ነው፤ 

፳፯. “የአደጋ መንስዔና ተያያዥ አደጋዎች ተጽዕኖን ማቃለል” ማለት የአደጋ 

መንስኤዎችና ተያያዥ አደጋዎች ሊያሳድሩ የሚችሉትን ተጽዕኖን መቀነስ 

ወይም ውስን ማድረግ ነው፤ 

፳፰. “አደጋን የመቋቋም አቅም” ማለት ለአደጋ መንስኤዎች የተጋለጠ አካል ወይም 

ህብረተሰብና የአሰራር ስርዓት መሠረታዊ አገልግሎቶችንና ተቋማትን የመጠበቅና 

ጉዳት ሲደርስባቸውም ወደነበረበት የመመለስን ጨምሮ የአደጋ መንስኤዎች 

ተጽዕኖዎችን የመቋቋም፣ የመከላከልና የመቆጣጠር እንዲሁም ከጉዳታቸው 

የማገገም ችሎታ ነው፤ 

፳፱. “ኀብረተሰቡን መሠረት ያደረገ የአደጋ ክስተት ስጋት ቅነሳ” ማለት ለአደጋ 

የተጋለጠ ህብረተሰብ የአደጋ ክስተት ስጋትን በመለየት፣ በመተንተን፣ ስጋቱን 

ለማስወገድ ወይም ለመቀነስ እርምጃዎችን በመውሰድ፣ የሚወሰዱ እርምጃዎችን 

በመከታተልና በመገምገም፣ የመቋቋም አቅማቸውን በማጎልበትና 

ተጋላጭነታቸውን በመቀነስ በንቃት መሳተፍ ሂደት ነው፤  

፴. “አደጋን በይፋ ማሳወቅ” ማለት አደጋ በደረሰበት አካባቢ የሚገኝ ጉዳዩ 

የሚመለከተው አካል የአደጋው ክብደት በአካባቢው አቅም በአጥጋቢ ሁኔታ 

መቋቋም የማይቻል እና የሌሎችን ድጋፍ የግድ የሚፈልግ መሆኑን ሲያረጋግጥ 

ኃላፊነት ባለው ባለሥልጣን የሚሰጥ ሕጋዊ መግለጫ ነው፤ 

፴፩. “ቅድሚያ ማስጠንቀቂያ ስርዓት” ማለት በአደጋ መንስኤዎችና ተያያዥ አደጋዎች 

ሊጠቁ ለሚችሉ ግለሰቦች፣ ቤተሰብ፣ ሕብረተሰብና ድርጅቶች ተገቢውን እርምጃ 

በወቅቱ በመውሰድ ሊደርስ የሚችለውን ጥፋትና ጉዳት ለመቀነስ አስፈላጊውን 

ዝግጅት ማድረግ የሚያስችል ሲሆን አራት ቁልፍ ጉዳዮችን በአካባቢው ስላለው 

ስጋት በቂ ዕውቀት መኖር፣ ክትትል ማድረግ፣ ስለ አደጋ ስጋት ትንተና ትንበያ 

ማድረግ፣ ማስጠንቀቂያ ማዘጋጀትና ማሰራጨትና እርምጃ ለመውሰድ የሚያስችል 

አቅም በአካባቢ ደረጃ መኖር ናቸው፤ 

፴፪. “የአደጋ ደህንነት ብቃት ማረጋገጫ” ማለት እንደ ተቋማቱ ዓይነትና ሁኔታ  

ስታንዳርድ በተቀመጠው ደረጃ ወይንም ፐርሰንት የሚያሟሉት የብቃት ዓይነት 

ተረጋግጦ የሚሰጥ በየዓመቱ የሚታደስ ሰርተፊኬት ነው፤ 

፴፫. “ሰው” ማለት የተፈጥሮ ሰው ወይም በህግ የሰውነት መብት የተሰጠው አካል ነው፡፡ 

፫. የተፈጻሚነት ወሰን 

ይህ ደንብ በአዲስ አበባ ከተማ አስተዳደር ክልል ውስጥ ተፈጻሚነት ይኖረዋል፡፡ 

፬. የፆታ አገላለጽ 

በዚህ ደንብ በወንድ ፆታ የተደነገገው የሴትንም ፆታ ያካትታል፡፡ 

ክፍል ሁለት 

የአደጋ ስጋት ደህንነት መስፈርቶች 

፭. መሟላት ያለባቸው የአደጋ ስጋት ደህንነት መስፈርቶች 

፩. የህንጻዎችና ግንባታዎች ዲዛይን የሚከተሉትን መስፈርቶች ያሟላ መሆን አለበት፡-  

ሀ) ማንኛውም ህንጻ ወይም ግንባታ በሚገኝበት ምድብ መሰረት የሚያስፈልገውን 

የአደጋ ስጋት ደህንነት መስፈርትን በዲዛይን ማካተት አለበት፤ 

ለ) ማንኛውም ህንጻ ወይም ግንባታ የሰዎችን፣ የሌሎች ግንባታዎችን እና 

ንብረቶችን አደጋ በሚያጋልጥ መልኩ ዲዛይን መደረግና መገንባት የለበትም፤ 

ሐ) ለማንኛውም ህንጻ ወይም ግንባታ በስትራክቸራል ዲዛይን ውስጥ መሟላት 

ያለባቸው የተፈጥሮና ሰው ሰራሽ አደጋዎች የእሣትና የሌሎች አደጋ 

መከላከያና መቆጣጠሪያ መስፈርቶች መካተት አለበት፤ 

መ) መሰረተ ልማት፣ ህንፃ ወይም ኢንዱስትሪ መዋቅር ለተጠቃሚዎቹ ምቹና 

አስተማማኝ የሆነ የተገልጋዩን ሁኔታና ብዛት፣ የአደጋ ተጋላጭነት፣ ይዘት 

ስፋት፣ ከፍታ፣ የአገልግሎት ዓይነት ከግምት ውስጥ ያስገባ ዲዛይን መዘጋጀት  

አለበት፤ 

  ሠ) በዚህ አንቀፅ ንዑስ አንቀፅ (፩) ተራ ፊደል (ሀ) የግንባታ ምድብ ኮሚሽኑ 

በሚያወጣው መመሪያ ይወሰናል፤  

፪. ማንኛውም ህንፃ እና ግንባታ በግንባታ ሂደት የሚከተሉትን ማሟላት ይኖርበታል ፡- 

ሀ) ለማንኛውም ህንጻ ወይም ግንባታ ወይንም መሰረተ ልማት የግንባታ ፍቃድ 

ከመሰጠቱ በፊት በስትራክቸራል ዲዛይን ውስጥ መሟላት ያለባቸው 

የተፈጥሮና ሰው ሰራሽ አደጋዎችን የእሣት፣ የጎርፍ፣ የመሬት መንቀጥቀጥ ፣ 

አውሎንፋስ፣ የመስመጥ፣ መደርመስ እና የሌሎች አደጋ መከላከያና መቋቋሚያ 

መስፈርቶች መካተታቸውን በማረጋገጥ እንዲሁም የአገሪቱን የህንጻ 

ስታንዳርድን ከግምት ያስገባ የግንባታ ፈቃድ መሰጠት አለበት፤ 

ለ) ለእያንዳንዱ አዲስ ግንባታና ጥገና ለሚያካሂድ ሠራተኛ የአደጋ ጉዳት 

መከላከለያ እና የአደጋ ጥንቃቄ የግል መሳሪያዎች ሊሟላለት ይገባል፤ 

ሐ) በህንጻ ውስጥ ነዋሪዎች ወይም ተጠቃሚዎች እያሉ የጥገና ሥራ የሚከናወን 

ከሆነ ለጥገና ሥራ የሚውል ማንኛውም ቁሳ ቁስና መሳሪያ ስራ ላይ ሲውል 

አሠሪው አካል እና ተጠቃሚዎቹ ተገቢውን ጥንቃቄ ማድረግ ግዴታ አለበት፡፡  

፮. ስለ ህንጻ አጠቃቀም 

፩. ማንኛውም አዲስ የተገነባ ህንጻ ወይም ግንባታ ወይንም መሰረተ ልማት  እንደ 

ምድቡ የአደጋ ደህንነት መሰፈርት ሳያሟላና የአደጋ ደህንነት ብቃት ማረጋጋጫ  

ሳይሰጠው ህንጻውን ጥቅም ላይ ማዋል የለበትም፤ 

፪. ማንኛውም ነባር ህንጻ ወይም ግንባታ ጥገና ወይም የተወሰነ ለውጥ 

በሚደረግባቸው ጊዜ ቀደም ሲል በህንፃው መዋቅር ውስጥ የሚገኙ ማንኛውንም 

አደጋን ለመከላከል ብሎም ለመቆጣጠር የተገጠሙ ሲስተሞች ከዕድሳት ወይም 

ከጥገና በኋላ ስለመሟላታቸው ወይም ስለመተካታቸው ወይም ስለመስተካከላቸው 

ፍተሻ ተካሂዶና ተረጋግጦ ለህንጻው የአደጋ ደህንነት ማረጋገጫ ምስክር ወረቀት 

የመውሰድ ግዴታ አለበት፤ 

፫. በግንባታ ሂደት ላይ የሚገኝ ማንኛውም ህንጻ በከፊል ወይም ሙሉ በሙሉ 

ለሚያዙ ክፍሎች አጠቃላይ ግንባታ ቢጠናቀቅም አስፈላጊ የሚሆኑ የደህንነት 

ተግባራት መሟላታቸው እስካልተረጋገጠ ድረስ ለተጠቃሚዎች መተላለፍ 

የለበትም፤ 

፬. ማንኛውም ህንጻ ዉስጥ የሚገኙ ነዋሪዎችና ተጠቃሚዎች፣ ተከራይ ድርጅቶች 

እና ሌሎችም በይዞታቸው ውስጥ አደጋን አስቀድሞ ለመከላከልም ሆነ አደጋ 

ቢከሰት የከፋ ጉዳት እንዳያስከትል የእሳት ቃጠሎንና ሌላ ድንገተኛ አደጋን 

መከላከልና መቆጣጠር የሚያስችሉ የደህንነት መስፈርቶችን ማሟላት እና 

ጥንቃቄዎችን ማድረግ አለባቸው፤ 

፭. የአደጋ ደህንነት መስፈረቶችን ያላሟላ ነባር ህንፃ ባለቤት የሆነ ሰው 

መስፈርቶችን ለማሟላት የሚጠበቅበትን የማድረግ ግዴታ አለበት፤ 

፮. ማንኛውም የህንፃ ባለቤት የውሃ መቅጃ ሀይድራንት የግንባታው አካል  ከግቢ 

ውስጥ ማስተከል አለባቸው፤ የሚተከለው ሀይድራንት ከአደጋ ምላሽ ሰጪ ተቋም 

ስታንዳርድ ጋር መጣጣም አለበት፤ 

፯. ማንኛውም የጅምር ህንጻ ተጠቃሚ ከሚመለከተው አካል የመጠቀሚያ ፍቃድ 

መያዝ ይኖርበታል፡፡ 

፯. ስለአደገኛ ንጥረ ነገሮች የአደጋ ደህንነት  

፩. አደገኛ ንጥረ ነገር የሚያከማቹ፣ የሚያጓጉዙ ወይም የሚጠቀሙ አካላት የአደጋ 

ደህንነት ብቃት ማረጋገጫ ሊኖራቸው ይገባል፤ 

፪. አደገኛ ንጥረ ነገሮችን እና ጨረር አመንጪ ቁሶችን የሚያከማቹ፣ የሚጓጉዙ 

ወይም የሚጠቀሙ ግለሰቦች ወይንም ተቋማት የአደጋ ደህንነት ጥንቃቄዎችን 

የማድረግ ግዴታ አለባቸው፤ 

፫. ኮሚሽኑ ከሚመለከተው አካላት ጋር በመነጋገርና በመቀናጀት ለአደጋ 

የሚያጋልጡ የተከማቹ አደገኛ ንጥረ ነገሮች እንዲወገድ ያደርጋል፡፡   

፰. ስለአደጋ መቆጣጠሪያ መሰረተ ልማቶች አያያዝና አጠቃቀም 

   ማንኛውም ተቋም፡-  

፩. የማዕድን ማውጣትና መቆፈር፣ የቤተ ሙከራ ግብዓቶችና ሪኤጀንቶች፣ የግብርና 

ግብዓቶችና ኬሚካሎች፣ የነዳጅ፣ የሀይል ማስተላለፍና አልኮል ክምችትና ስርጭት፣ 

የኢንዲስትሪ ግብዓቶች፣ ኬሚካሎችና የሚወገዱ ቆሻሻዎች አያያዝና አጠቃቀም፣ 

የትራንስፖርት አካላት፣ የህክምና ግብዓቶችና ጨረር አመንጪ ቁሶች፣ የጦር 

መሳሪያና ግብዓቶች እንዲሁም የደህንነት መፈተሻ መሳሪያዎች አያያዝና የአደጋ 

ስጋታቸው ማረጋገጥ አለበት፤ 

፪. እሳትን ሊቋቋሙ የሚችሉ ግብዓቶች፣ ዕቃዎች፣ አውቶማቲክና ማንዋል የአደጋ 

መከላከያና መቆጣጣሪያ ስርዓት ሊኖረው ይገባል፤  

፫. ከካርቦን ሞኖ ኦክሳይድና ሰልፈር ዳይኦክሳይድ፣ ወይንም ተመሳሳይ ኬሚካሎች ነጻ 

መሆን አለበት፤ 

፬. አደጋን ሊያስከትሉ የሚችሉ ግብዓቶችን፣ ምርቶች፣ ጥሬ ዕቃዎችን፣ አያያዝ፣ 

አጠቃቀምና አወጋጋድ ከአደጋ ስጋት አንጻር በሚቀመጡ መስፈርቶች መሰረት 

መሆን አለበት፤ 

፭. በህንጻ ላይ የሚገጠሙና ጥቅም ላይ የሚውሉ ማናቸውም መሳሪያዎች፣ ዕቃዎች፣ 

ግብዓቶች ከአደጋ ስጋት አንጻር የሚያስከትሉት ችግር እና እሳትን የመቋቋም 

ሁኔታቸው መለየት አለበት፤ 

፮. ማንኛውም ግንባታ፣ መሰረት ልማት ወይም የተፈጥሮ ሀብት አጠቃቀምና አያያዝ 

ከህብረተሰቡ አኗኗርና ባህል፣ እሴቶች ጋር የተናበበ እና ከአደጋ ስጋት ነጻ 

መሆኑን ማረጋገጥ አለበት፤ 

፯. ተቋማት እንደ ተቋማቸው ሁኔታ የአደጋ መሰረተ ልማቶችን ለመጠቀም የሚችል 

የሰለጠነ የአደጋ ድህንነት ባለሙያ ሊኖራቸው ይገባል፤ 

፰. ማንኛውም ተቋም ወይንም ግለሰብ የተፈጥሮና ሰው ሰራሽ አደጋ ስጋትና 

ተጋላጭነት ለመቀነስ፣ ለመከላከል፣ የአደጋ መንስኤና ተያያዝ ተፅኖዎችን 

ለማቅለል፣ የአደጋ መቋቋም አቅም ለመፍጠር እና የአደጋ ደህንነት ባህሉን 

ለማሳደግ መስራት ይኖርበታል፤  

፱. ማንኛውም ተቋምም ሆነ ግለሰብ በሚሰራው መሰረተ ልማት ሆነ የተለያየ ግንባታ 

ሥራ ምክንያት የሚከመር አፈርና የግንባታ ተረፈ ምርት፣ የተቆፈረ ጉድጓድ፣ 

ያልተከደነ የፍሳሽ መስመር እና ሌሎች ለአደጋ ሊያጋልጡ የሚችሉ 

ያልተጠናቀቁ የግንባታ ስራዎች ሰዎችን ለአደጋ የማያጋልጥ መሆኑን 

የማረጋገጥና የመከላከያ ሥራዎችን የመስራት ኃላፊነት አለበት፤ 

፲.  ማንኛውም ተቋምም ሆነ ግለሰብ በዚህ አንቀጽ ንዑስ አንቀጽ (፱) የተገለጸው 

ጥንቃቄ ባለማደረጉ ምክንያት ለሚደረስ አደጋና ጉዳት ተጠያቂ ይሆናል ፡፡ 

፱. በአሰራር ሂደቶች መደረግ ስለሚገባቸው የአደጋ ስጋት ደህንነት ጥንቃቄዎች 

ማንኛውም ተቋም በማምረት፣ በማከማቸት፣ በመጠቀም፣ በማሰራጨት ወይም 

በማስወገድ የአሰራር  ሂደቶች የሚከሰቱ አደጋዎችን ለመከላከል የአደጋ ስጋት 

ደህንነት ጥንቃቄ ማድረግ አለበት፡፡ 

ክፍል ሦስት 

የባለድርሻ አካላትን ተግባርና ኃላፊነት ስለመወሰን 

፲. የኮሚሽኑ ተግባርና ኃላፊነት 

በአዋጁ የተሰጠው ሥልጣንና ተግባር እንደተጠበቀ ሆኖ ለዚህ ደንብ አፈጻጸም ሲባል 

ኮሚሽኑ የሚከተሉት ዝርዝር ተግባርና ኃላፊነት ይኖሩታል፡- 

፩. በማንኛውም የእሳትና ድንገተኛ አደጋዎች ወቅት ያለምንም ቅድመ ሁኔታ አደጋ 

በተከሰተበት ቦታ በመግባት አደጋን ይቆጣጠራል፤ 

፪. ለአደጋ ስጋት ደህንነት ሙያ ምክር ይሰጣል፤ የቴክኒክ ድጋፍ ያደርጋል፤ 

፫. በአደጋ ስጋት ደህንነት ሙያ ምክር፣ ቴክኒክ ድጋፍ ፣ ፍተሻና ብቃት ማረጋገጥ 

በተመለከተ ከአዲስ አበባ ከተማ ክልል ውጪ ሲጠየቅ ድጋፍ  ያደርጋል፤ 

፬. ለአደጋ ደህንነት ስጋት የሆኑትን ቦታዎች፣ መሰረተ ልማቶች፣ ተቋማት፣ መንገዶች፣ 

የነዳጅ ማከማቻዎች፣ ኢንዱስትሪ ወይም መጋዘኖች እንደ አደጋ ሁኔታ ለጊዜው 

ይከለክላል፤ ያዘጋል፤ ከፀጥታ ሀይሉ ጋር በቅንጅትና በትብብር ይሰራል፤ 

፭. ለአደጋ ምላሽ ወቅት የተቋሙን የአደጋ ማሽነሪ፣ አምቡላንስና ባለሙያ ይዞ 

በመገኘት ለአደጋ ምላሽ ይሰጣል፤ 

፮. ከአደጋ ስጋት ደህንነት ጋር የተያያዙ ግዴታዎችን ባልተወጡ አካላት ላይ 

አስተዳደራዊ እርምጃ ይወስዳል፤ ህጋዊ እርምጃ እንዲወሰድ ያደርጋል፤ 

፯. በከተማዋ የጅምር እሳት መከላከልና መቆጣጣርያ መሳሪያዎችን አገጣጣም፣ 

አተካከል፣ አጠቃቀም፣ አያያዝ የመቆጣጠር፣ የማረጋገጥ ወይም ስልጠና ይሰጣል፤  

፰. የአደጋ ስጋት ደህንነት ፍተሻ በመደበኛነት ወይንም በድንገት አሳውቆ  ያደርጋል፤ 

፱. ማንኛውም ተቋም፣ ህንጻ ወይም የልማት አውታር የመጠቀሚያ ፍቃድ ከማግኘቱ 

በፊት የአደጋ ስጋት ደህንነት ብቃት ያረጋግጣል፤ መስፈርቱን ሲያሟላ የአደጋ 

ስጋት ደህንነት ብቃት ማረጋገጫ ይሰጣል፤ 

፲. የአደጋ ደህንነት ብቃት ማረጋገጫ ደረጃዎችን የሚወስኑ ስታንዳርዶችን፣ ኮድና 

የአፈጻጸም መመሪያዎችን ያወጣል፣ ተግባራዊ ያደርጋል፡፡ 

፲፩. ስለተቋም  ኃላፊነት 

፩. በየጊዜው ለተቋሙ የሚሰጣቸውን የአደጋ ስጋት ደህንነት የግንዛቤ ማስጨበጫ 

ትምህርቶችን፣ የሙያና የቴክኒክ ድጋፎችንና ግብረ-መልሶችን ተቀብሎ ተግባራዊ 

ማድረግ፤ 

፪. የተቋሙንና የአካባቢውን ህይወትና ንብረት ደህንነት ለመጠበቅ አደጋ ከመከሰቱ 

በፊት አስቀድሞ የአደጋ ደህንነት መስፈርቶችን ማሟላትና የጥንቃቄ ህጎችን 

በማክበር ተግባራዊ ማድረግ፤ 

፫. በተቋሙ ውስጥ እንደ ድርጅቱ የሥራ ባህሪይ ለአደጋ መከላከልና መቆጣጠር 

ሥራ የሚያገለግሉ የእሳት ማጥፊያ እና የግል ጉዳት መከላከያ መሳሪያዎችና 

መስፈርቶች እንዲሟሉ ማድረግ፤ 

፬. ተቋሙን በተወሰነ ጊዜ በማስፈተሽ ደህንነቱ እንዲረጋገጥ ማድረግ፤ 



 

12 

 

፭. በተቋሙ ውስጥ አደጋን በብቃት ለመከላከልና ለመቆጣጠር የሚያስችል የተሟላ 

ዝግጅትና አቅም ለመፍጠር ከኮሚሽኑ ጋር ወይም በራሱ አቅም በየጊዜው 

የተቀናጀ ልምምድ ማከናወን፤ 

፮. በተቋሙ ስትራቴጂክ የልማት ዕቅዶች ውስጥ የአደጋ ስራ አመራር ስራ ማካተት፤ 

፯. በተቋሙ ውስጥ የሚያስፈልጉ ማንኛውም የአደጋ ደህንነት መስፈርቶችን 

በማሟላት የደህንነት ብቃት ማረጋገጫ ምስክር ወረቀት ማግኘት አለበት፤ 

፰. ተቋሙ የሰለጠና እና የብቃት ማረጋገጫ ያለው የአደጋ ደህንነት ባለሙያ 

በመቅጠር የአደጋ ስጋት ቅነሳ፣ ዝግጁነትና ምላሽ አቅሙን ማረጋገጥ አለበት፡፡ 

፲፪. የእሳትና ድንገተኛ አደጋዎች መከላከያና መቆጣጠሪያ መሳሪያዎች አቅራቢ ኃላፊነት 

ማንኛውም የአደጋ መከላከያ እና መቆጣጠሪያ እቃዎች አቅራቢ እቃዎች ከውጭ ሀገር 

በማስገባት ወይም ከአስመጪዎች በመቀበል የሚሸጥ፣ የሚያከፋፍል፣ የሚሞላ፣ 

የሚጠግን፣ የሚፈትሽ ሰው፡-   

፩. ጥራታቸውና ደህንነታቸው የተጠበቁ አገልግሎቶችን መስጠት፤ 

፪. ለተሰማራበት የሥራ ዘርፍ ዕውቅናና የብቃት ማረጋገጫ የምስክር ወረቀት 

የማውጣትና በየዓመቱ ማሳደስ፤ 

፫. በተቋማቱ ውስጥ የአደጋ ስጋት ቅነሳ ክበብ ወይም የአደጋ ደህንነት ኮሚቴ የአደጋ 

ደህንነት ስራ ክፍል ወይም ባለሙያ እንደ ተቋማቱ ሁኔታ በማቋቋም የአደጋ 

ደህንነት እንዲጠበቅ ማድረግ አለበት፡፡ 

ክፍል አራት 

ስለ ቦርድ መቋቋም፣ ተግባርና ኃላፊነት 

፲፫. የቦርድ መቋቋም 

የአዲስ አበባ ከተማ አስተዳደር የአደጋ ስጋት ደህንነት ደንብን የሚያስፈጽሙ 

የመንግሥት አስፈጻሚ ተቋማትን የሚያቀናጅ የሥራ አመራር ቦርድ /ከዚህ በኃላ “ቦርድ” 

እየተባለ የሚጠራ/ በዚህ ደንብ ተቋቁሟል፡፡ 

፲፬. የቦርዱ አባላት አሰያየም 
 

፩. የጉባዔው ሰብሳቢ፣ ምክትል ሰብሳቢ እና አባላት በከንቲባው ይሰየማል፤ 

፪. የጉባኤው ተጠሪነት ለከንቲባው ይሆናል፤ 

፫. የቦርዱ አባላት በሙያና በሥራ ቅንጅት አግባብነት ካላቸው የመንግሥት ተቋማት 

እና አስፈላጊ ሆኖ ሲገኝ ከልዩ ልዩ የህብረተሰብ ክፍሎች ወይም መንግሥታዊ 

ካልሆኑ ተቋማት የተውጣጡ ይሆናሉ፤ 

፬. ማንኛውም የቦርድ አባል በማንኛውም ምክንያት የቦርድ አባልነቱን የተወ እንደሆነ 

ሌላ ተተኪ አባል በከንቲባው ይሰየማል፤ 

፭. የቦርዱን ቃለ-ጉባኤ በአግባቡ ለመያዝ፣ የቦርዱን ውሳኔዎችና ሰነዶች በሚገባ 

አደራጅቶ ለመያዝ ብቃትና ችሎታ ያለው አንድ ሠራተኛ በፀሐፊነት በኮሚሽኑ 

ይመደባል፡፡ 

፲፭. የቦርዱ ተግባርና ኃላፊነት 

፩. ለዚህ ደንብ አፈጻጸምና የደንቡን ዓላማ ለማሳካት በአደጋ ስጋት ደህንነት ሥራ ላይ 

ግንኙነት ያላቸውን ተቋማት ያቀናጃል፤ ያስተባብራል፤ 

፪. የአደጋ ስጋት ደህንነት ስራ ቅንጅት፣ ቁጥጥርና አቅም ግንባታን በሚመለከቱ 

ሙያዊና ቴክኒካዊ ጉዳዮች ላይ ይመክራል፤ አስፈጻሚ ተቋማት በቅንጅት 

እንዲሰሩ  አቅጣጫ ያስቀምጣል፤ አፈጻጸሙን ይከታተላል፤ 

፫. በሰዎች ህይወትና ንብረት ሊከሰት የሚችልን ማንኛውም ድንገተኛ አደጋ ታሳቢ 

በማድረግ ወይም  ስጋት አለ ተብሎ በተለዩ አካባቢዎች በሚገኙ ተቋማትና 

የልማት አውሮችር ላይ ጉዳት እንዳይደርስ የሚመለከታቸውን ተቋማት 

በማቀናጀት የአደጋ ዝግጁነት እና የአደጋ ስጋት ቅነሳ ተግባራት እንዲከናወኑ 

ያድርጋል፤ 

፬. በቅንጅት የተሠሩ ሥራዎችን ይገመግማል፤ በሥራ ሂደት ባጋጠሙ ችግሮች ላይ 

ይመክራል፤ የመፍትሄ አቅጣጫዎችን ያስቀምጣል፤ አተገባበሩን ይከታተላል፤ 

፭. የቦርዱን ውሳኔዎች ለተቀናጁ አስፈጻሚ አካላት ተግባራዊ እንዲያደረጉ ይመራል፤ 

ይከታተላል፤ 

፮. በአደጋ ስጋት ደህንነት ጋር ጋር በተያያዙ የጋራ ተግባራት ላይ ግዴታቸውን 

ያልተወጡ የተቀናጅ አስፈጻሚ ተቋማት ኃላፊነታቸውን እንዲወጡ ያሳስባል፤   

፯. በቅንጅት አሰራሩ ውስጥ ባለድርሻ አካላቱ ባልተግባቡባቸው ጉደዮች እና በዚህ 

አንቀጽ ንዑስ አንቀጽ (፬) መሠረት ግዴታቸውን ባልተወጡ አስፈጻሚ ተቋማት 

ላይ የእርምት እርምጃ እንዲወሰድ የውሳኔ ሀሳብ ለከንቲባው ያቀርባል፤ 

፰. ለዚህ ደንብ አፈጻጸም ከከንቲባው የሚሰጡትን ሌሎች ተግባራትን ያከናውናል፡፡ 

፲፮. የቦርዱ ሰብሳቢ ተግባርና ኃላፊነት 

የቦርዱ ሰብሳቢ፡- 

፩. ቦርዱን በሰብሳቢነት ይመራል፤ የስብሰባ ጥሪ እንዲተላለፍ ያደርጋል፤ ከሶስተኛ 

ወገኖች ጋር በሚደረግ ግንኙነት ቦርዱን ይወክላል፤ 

፪. የቦርዱ ስብሰባ ወቅቱን ጠብቆ እንዲካሄድ ያደርጋል፤ አስቸኳይ ስብሰባ መጥራት 

አስፈላጊ ሆኖ ሲያገኘው ጥሪው ለቦርድ አባላቱ እንዲተላለፍ ያደርጋል፡፡ 

፫. የቦርዱ ውሳኔዎች ተግባራዊ መሆናቸውን ያረጋግጣል፡፡ 

፬. ቦርዱ ውሳኔዎችና ሰነዶች በቦርዱ ፀሀፊ አማካኝነት በሚገባ ተደራጅተው መያዛቸውን 

ይከታተላል፡፡ 

፲፯. የቦርዱ ምክትል ሰብሳቢ ተግባርና ኃላፊነት  

፩. የቦርዱ ሰብሳቢ በማይኖርበት ወቅት ተክቶት ይሰራል፤ 

፪. በቦርድ ሰብሳቢው የሚሰጡትን ሌሎች ተግባራት ያከናውናል፡፡ 

፲፰. የቦርዱ ስብሰባ ሥነ-ሥርዐት 

፩. የቦርዱ ስብሰባ ምልዐተ-ጉባኤ የሚኖረው ከአባሎቹ ከግማሽ በላይ በስብሰባው ሲገኙ 

ነው፤ 

፪. የቦርዱ መደበኛ ስብሰባ በወር አንድ ጊዜ ይደረጋል፤ ሆኖም አስፈላጊ ሆኖ ሲገኝ 

በሰብሳቢው ሲጠራ ቦርዱ በማናቸውም ጊዜ አስቸኳይ ስብሰባ ሊያደርግ ይችላል፤ 

የቦርዱ ውሳኔ በሙሉ ድምጽ ወይም በአብላጫ ድምጽ ይተላለፋል፤ ሆኖም ድምጽ 

እኩል በእኩል በተከፈለ ጊዜ ሰብሳቢው ወሳኝ ድምጽ ይኖረዋል፤ 

፫. የቦርዱ ፀሀፊ በየስብሰባው በተገኙ አባላት የሚፈረም ቃለ-ጉባኤ ይይዛል፤ 

፬. ቦርዱ የሚመክርባቸውን ጉዳዮች ይህን ደንብ ለማስፈጸም የዚህ ቦርድ አባላት የሆኑ 

የአስፈጻሚ ተቋማት ኃላፊዎች የሚያቀርቡ ይሆናል፡፡ 

፭. ከስብሰባው ሶስት ቀናት በፊት የቦርዱ ስብሰባ አጀንዳ ለአባላት መድረስ አለበት፤ 

፮. የዚህ አንቀፅ ድንጋጌ እንደተጠበቀ ሆኖ ቦርዱ የራሱን የውስጥ የስብሰባ እና አሰራር 

ሥነ-ሥርዓት መመሪያ ሊያወጣ ይችላል፡፡ 

ክፍል አምስት 

የተከለከሉ ድርጊቶች፣ እርምጃ አወሳሰድና አስተዳደራዊ ቅጣት 

፲፱. ስለተከለከሉ ድርጊቶች 

፩. በማንኛውም መተላለፊያ መንገድ ላይ የእሳት አደጋ መቆጣጠሪያ 

ተሽከርካሪዎችንና መሳሪያዎችን በቀላሉ መተላለፍ እንዳይችሉ የሚያግዱ 

ተግባራትን መፈፀም፤ 

፪. ማንኛውም የአደጋ መከላከል እና መቆጣጠር ተግባራት ላይ የተሰማራን የኮሚሽኑ 

ሠራተኞች ሥራቸውን በአግባቡ እንዳያከናውኑ ጣልቃ መግባት፣ ማወክ ወይም 

ማገድ፤ 

፫. በሲኒማ ቤቶች፣ ቲያትር ቤቶች፣ ስታዲየሞች ወይም ሌሎች የህዝብ መሰብሰቢያ 

ህንፃዎች ውስጥ ከተፈቀደው የመያዝ አቅም በላይ ማስተናገድ፤ 

፬. በማንኛውም ህንፃ ውስጥ ሰዎች እያሉ የአደጋ ማምለጫዎችን መዝጋት ወይም 

መቆለፍ፤ 

፭. በእሳትና ሌሎች ድንገተኛ አደጋዎች ወቅት ለህዝብ አገልግሎት የተዘጋጁ የአደጋ 

ማምለጫ በሮችን ወይም የጭስ መከላከያ ክፍሎችን ወይም አውቶማቲክ የአየር 

መቆጣጠሪያ መግቢያዎችን መከልከል ወይም ማገድ፤ 

፮. ለአደጋ መቆጣጠሪያነትና ለድንገተኛ ህክምና አገልግሎት የተዘጋጀውን 

ማንኛውንም መሳሪያና ተሸከርካሪ ለሌላ አገልግሎት ማዋል፤ 

፯. ሀሰተኛ ወይም የተጭበረበረ የአደጋ ማንቂያ ደወል ማሰማት፤ ወይም ሀሰተኛ 

የድንገተኛ አደጋ ድረሱልኝ ጥሪ ማቅረብ ፣ 

፰. በተለያዩ ሥፍራዎች ላይ ለአደጋ መቆጣጠር ሥራ የሚውሉ የእሳት አደጋ 

መቆጣጠሪያ መሳሪያ ለብልሽት መዳረግ፣ ከቦታ ቦታ ማንቀሳቀስ፣ ወደ ግል 

ይዞታ ውስጥ ማስገባት፣ በላያቸው ላይ ግንባታ ማካሄድ፣ ቆሻሻ መድፋት፣ ለሌላ 

አገልግሎት ማዋል ወይም ከእሳት አደጋ መሳሪያ ውሃ መቅዳት፤ 

፱. በተቋማት ህንጻዎች ውስጣዊ ክፍሎች በሚገኝ መተላለፊያ፣ የደረጃ መወጣጫና 

ማለፊያ፣ ኮሪደር፣ ባልኮኒ እና ለአደጋ መከላከል የደህንት ምልክት የተደረገበትን 

መዝጋት፤ መሰናክል እንዲኖር ማድረግ፤ 

፲. በቀላሉ ለእሳት ቃጠሎ አደጋ ሊያጋልጡ በሚችሉ ስፍራዎች፣ ከፍተኛ ሙቀት 

ያለባቸው ቦታዎች አካባቢ ሲጋራ ማጨስ፣ እንዲሁም የተለኮሰ ሲጋራ ወይም 

የሚቀጣጠሉ ነገሮችን ወይም ተቀጣጣይ ነገሮችን በየቦታው መጣል፣ ማከማቸት፤ 

፲፩. በማንኛውም ህንጻና በህንፃው መዋቅር ውስጥ ስራ ማከናወኛ መሳሪያ ላይ 

ለቅድመ አደጋ መከላከል አገልግሎት ሲባል የተለጠፉ ምልክቶችን፣ 

ማህተሞችን፣ ታጎችን፣ ማስታወቂያዎችን፣ ሌሎች ፅሑፎችን ማንሳት፣ መቅደድ፣ 

ማበላሸት ወይም መሸፈን፤ 

፲፪. በማንኛውም ህንጻና በህንፃው መዋቅር ውስጥ የኤሌክትሪክ ሽቦዎችን መገናኘት 

ወይም መነካካት ወይም የኤሌክትሪክ ስርዓት ከተሰራበት አቅም በላይ ሃይል 

መጫን ወይም የኤሌክትሪክ ስርዓቱ ደህንነት ገጽታ ላይ ተጽእኖ የሚያሳድር 

ድርጊት መፈጸም፤ 

፲፫. በሚመለከተው አካል ሳይረጋገጥ ህንፃው ወይም ግንባታው ሳይጠናቀቅ በከፊል 

ወይም በሙሉ ለማንኛውንም አገልግሎት ማዋል፤ 

፲፬. ማንኛውም የህንፃ ግንባታ በሚካሄድበት ወቅት የሠራተኛው ደህንነት መጠበቂያ 

መስፈርቶች ሳይሟሉ ግንባታ ማካሄድ፤ ወይም 

፲፭. ለአደጋ ሊያጋልጡ የሚችሉ የተቆፈሩ ጉድጓዶችን አለመከለል ወይም መክደኛ 

አለማድረግ፣ ለሕንጻ ግንባታ ሥራ የሚውሉ ጠንካራ ስካፎልዲንግ አለመጠቀም፣ 

በቀላሉ ሊደረመስ የሚችል አፈር ወይም የግንባታ ተረፈ ምርት ማከማቸት፣ 

ከፍት የሆኑ የፍሳሽ ማስተላለፊያ ቦዮችን የአደጋ መከላከያ ምልክት 

አለማድረግ፤ እና   

፲፮. ይህን ደንብ የሚጻረሩ ሌሎች ተግባራትን መፈፀም የተከለከለ ነው፡፡ 

፳. ስለእርምጃ አወሳሰድ 

፩. ኮሚሽኑ በማንኛውም ተቋም ላይ በየጊዜው ፍተሻዎችን በማካሄድ የተሟሉና 

ያልተሟሉ የአደጋ ደህንነት መስፈርቶችን በመለየት ያልተሟሉ መስፈርቶች 

እንዲሟሉ የሙያ ምክርና የቴክኒክ ድጋፍ አገልግሎት፣ እንዲሁም በጊዜ ገደብ 

በማስቀመጥ የማስተካከያ እርምጃ እንዲፈፅሙ በፅሑፍ ማስጠንቀቂያ ይሰጣል፤ 

፪. በተሰጠው ማስተካከያ እርምጃ መሠረት የተጓደሉ መስፈርቶች ስለመሟላታቸው 

ዳግም ፍተሻ በማካሄድ መስፈርቶቹ ያልተሟሉ ከሆነ ግለሰቡ ወይም ተቋሙ 

መስፈርቶችን ያላሟላ መሆኑን የሚገልፅና ቀጣይ እርምጃ እንደሚወሰድበት 

በድጋሚ በፅሑፍ ማስጠንቀቂያ ይሰጣል፣ ማስጠንቀቂያውን ለሚመለከታቸው 

አካላት በወቅቱ ያሳውቃል፤ 

፫. በተሰጠው ማስጠንቀቂያ መሠረት ግለሰቡ ወይም ተቋሙ ጥፋቱን ያላስተካከለ 

ወይም መስፈርቶችን ያላሟላ ከሆነ የደህንነት መስፈርቶችን ባለማሟላት ምክንያት 

የንግድ ሥራ ፈቃዱ ወይም የስራ ፈቃዱ እንዲታገድ ፈቃዱን ለሰጠው አካል 

ያሳውቃል፤ 

፬. የደህንነት መስፈርቶች ሳይሟሉ እንደተሟሉ አድርጎ የብቃት ማረጋገጫ ምስክር 

ወረቀት የሰጠ ባለሙያ ወይም የተቀበለ ማንኛውም ግለሰብ ወይም ተቋም የተገኘ 

እንደሆነ የተሰጠው የብቃት ማረጋገጫ ምስክር ወረቀት ሊያግድ ወይም ሊሰረዝ 

ወይም እንደ አስፈላጊነቱ ሌሎች አስተዳደራዊ እርምጃዎች ሊወሰድ ይችላል፤ 

፭. የአደጋ ደህንነት መስፈርቶች ባለመሟላታቸው ወይም ለተቋሙ ደህንነት 

ጥንቃቄዎች ባለመደረጋቸው ምክንያት በተቋሙ ውስጥ አደጋ ቢከሰትና በተቋሙ 

ማህበረሰብ እና ተገልጋይ ህዝብ ህይወትና ንብረት ላይ ጉዳት እንዲደርስ ያደረገ 

ማንኛውም ግለሰብ ወይም ተቋም አግባብነት ባለው ህግ መሠረት ተጠያቂ 

ይሆናል፡፡ 

፳፩. ስለ አስተዳደራዊ ቅጣት  

፩. ማንኛውም ሰው በተቋሙ ውስጥ አስፈላጊ የሆኑ የአደጋ ደህንነት መስፈርቶች 

ሳይሟላ የቀረ እንደሆነ እንደ ደረጃው ከብር 10,000.00 (አሥር ሺህ ብር) 

ያላነሰና ከብር 100,000.00 (መቶ ሺህ) ያልበለጠ የገንዘብ ቅጣት ይጣልበታል፤ 

፪. የቅጣት ክፍያው የሚስተካከሉ ወይም መታረም ያለባቸውን ማስተካከልን 
አያስቀርም፤ 

፫. በዚህ ደንብ የሚጣለው ቅጣት ሌሎች የፍትሐብሔር ቅጣቶችን አያስቀርም፤ 

፬. ይህንን ደንብ በመተላለፍ ቅጣት የተጣለበት ማንኛውም ሰው የቅጣቱ 

ማስታወቂያ ከተሰጠው ቀን አንስቶ በ፲፭ የስራ ቀናት  ውስጥ ኮሚሽኑ ዘንድ 

በመቅረብ ቅጣቱን ገቢ ማደረግ አለበት፤ 

፭. በዚህ አንቀፅ ንዑስ አንቀፅ (፩) የጥፋት ደረጃዎች ኮሚሽኑ በሚያወጣው 

መመሪያ ይወሰናል፡፡ 

ክፍል ስድስት 

ልዩ ልዩ ድንጋጌዎች 

፳፪. ስለ ቅሬታ አቀራረብ ስርዓት 

      ኮሚሽኑ፡- 

፩. የአደጋ ስጋት ደህንነት አቤቱታና ቅሬታ እንዲሁም የአፈጻጸም ሁኔታ 

የሚከታተል የቅሬታ ሰሚና አፈታት ኮሚቴ ያደራጃል፤ የኮሚቴው ተግባርና 

ኃላፊነት እና ዝርዝር አፈጻጸም በመመሪያ ይወሰናል፡፡ 

፪. የቀረበውን አቤቱታ ከዚህ ደንብና ሌሎች አግባብነት ካላቸው ሕጎች ጋር 

አገናዝቦ በመመርመር በቀረበው አቤቱታ ላይ በ፴ ቀናት ውሳኔ ይሰጣል፤ 

፫. አቤቱታው ተመርምሮ የተከፈለው ቅጣት አላግባብ መሆኑ ሲረጋገጥ በከተማ 

አስተዳደሩ ፋይናንስ ሥርዓት መሠረት ቅጣት የተከፈለው ገንዘብ ተመላሽ 

ይሆናል፤  

፬. በኮሚሽኑ የቅሬታ ሰሚና አፈታት ኮሚቴ በሰጠው ውሳኔ ቅር የተሰኘ ሰው 

ውሳኔው ከተሰጠበት ቀን ጀምሮ በ፴ ቀናት ውስጥ ለኮሚሽኑ የበላይ ኃላፊ 

ቅሬታውን ማቅረብ ይችላል፤ 

፭. የኮሚሽኑ የበላይ ኃላፊ ቅሬታ በቀረበ በ፲ ቀናት ውስጥ ውሳኔ ይሰጣል፤ 

፮. የኮሚሽኑ የበላይ ኃላፊ በሰጠው ውሳኔ ቅር የተሰኘ ማንኛውም ሰው ቅሬታውን 

አግባብ ላለው የአስፈጻሚ አካል ወይም ሥልጣን ላለው ፍርድ ቤት ማቅረብ 

ይችላል፡፡ 

፳፫. መረጃ ስለመስጠትና  ማቅረብ 

የአደጋ ደህንነት መስፈርቶችን አሟልቶና ጠብቆ ሥራውን ማከናወን ያለበት 

ማንኛውም ሰው  የሚጠየቁ ማናቸውንም ከአደጋ ደህንነት መስፈርቶች ጋር 

የተያያዙ መረጃዎች የመስጠት ግዴታ አለበት፡፡ 

፳፬. ስለመተባበር ግዴታ 

ማንኛውም ሰው  ይህንን ደንብ ተግባራዊ ለማድረግ የመተባበር ግዴታ አለበት፡፡ 

፳፭. መመሪያ የማውጣት ሥልጣን 

     ኮሚሽኑ ይህንን ደንብ ለማስፈፀም የሚያስፈልጉ መመሪያዎችን ሊያወጣ ይችላል፡፡ 

፳፮. ተፈፃሚነት ስለማይኖራቸው ህጎች 

ከዚህ ደንብ ጋር የሚቃረን ማንኛውም የከተማው ካቢኔ ደንብ፣ መመሪያ እና ልማዳዊ 

አሰራር በዚህ ደንብ በተሸፈኑ ጉዳዮች ላይ ተፈጻሚነት አይኖራቸውም፡፡ 

፳፯. ደንቡ የሚፀናበት ጊዜ 

ይህ ደንብ ከ ሰኔ ፮ ቀን ፪ሺ፲፬ ዓ.ም ጀምሮ የፀና ይሆናል፡፡ 

 

አዲስ አበባ ሰኔ ፮ ቀን ፪ሺ፲፬ ዓ.ም 

አዳነች አቤቤ 

የአዲስ አበባ ከተማ ከንቲባ 


